
Argi aldian - Koldo Nuñez (EHUko Geologia doktorea) 

Itxurazko lasaitasuna 

Egun hauetako eguraldi ederra lagun, mendi baten tontorrera igo naiz. Inguruko haitz irmo, muino txiki eta bailara sakonei erreparatu eta lasaitasun handia sentitu dut. Badirudi guztia beti orain dagoen bezalaxe egon dela. Eta horrela segituko duela betirako sentitzen dut. Baina oker nago. 

Zerk altxatu ditu mendiak eta kontinenteak eratu? Lurrazalaren plaka-tektonikan dago erantzuna. Alegia, Lurra fruitu ale baten modura eraturik dago: kanpoan plaka izeneko pusketan banaturiko azal fina, barruan mami lodi, bero eta mugikorra, eta, azkenik, hezurra erdi-erdian. Plaken arteko igurtziek eta talkek faila izeneko zartadurak sortzen dituzte, mendiak altxatu, itsasoak sakondu eta azken batez, lurrazala etengabe itxuraldatu. Failetan tentsioa askatzean lurra dardarka hasten da. Baina, failetan izan beharrean, mugimendua plaken artean ematen bada, lurrikara are bortitzagoa da. Horrela sortu zen Eguberrietan Asiako Hego-Ekialdeko lurrikara erraldoia, eta gainera itsas hondoan eman zenez, tsunami indartsuak eragin zituen. Lurrikarak eta tsunami-ak, Lurraren fenomenoak izanik, saihestezinak dira. Oraingoek oso eskualde populatu eta, gehien bat, txiroetan izan dute eragina, eta izugarrizko hondamendia eragin dute. Holakoak, lehenago ere ezagutu ditugu, txikizio txikiagoa sortu bazuten ere. Esaterako, Lisboa suntsitu zuten lurrikara eta tsunami-ek duela hiru bat mende. Denboran gertuago, duela 45 bat urte Txileko kostaldearen parean lurrikara bortitz batek tsunami indartsuak sortu zituen eta, inguruan, bi mila bat lagun hil zituen. 17 ordutako bidaiaren ondoren, Japoniako kostak astindu zituen, eta bertan 200 bat hil. Ordutik hona, herrialde horietan asko aurreratu da prebentzio aldetik: tsunami-a datorrela ohartarazteko sistemak eratu dituzte eta jendea hezi. Gauza bera egin daiteke lurrikaren aurrean? Bai eta ez. Jendea hezi daiteke, lurrikarak jotzen duenean babesa nola hartu jakin dezan. Oraindik, ordea, ezer gutxi egin dezakegu lurrikara datorrela jakiteko. Urte askotako ikerketen ondoren, oso gutxi aurreratu da. Salbuespen modura, duela 40 bat urte, 7,3 indarreko lurrikara aurreikusi zen Txinan. Urtebete geroago, berriz, aurreikusi gabeko lurrikara gogor batek inoizko hildako-kopururik handienetakoa ekarri zuen toki berera. Hogei bat urte geroago, Greziako ikertzaileek lurrikaren aurretik lur-mota zenbaitetan ematen diren korronte elektrikoak deskribatu zituzten. Europako Batasunak zenbait ikerketa finantzatu ditu azken urteotan, lurrikaren aurreikuspenean aurreratzeko asmoz. Ondorioz, Islandian (plaken arteko mugan dago) gai izan dira lurrikara indartsu pare bat aurreikusteko. Horretarako, ordea, bitarteko teknologiko asko behar izan dira, eta aurretik lurrikara asko izan dituen eskualde zehatz bat gertutik behatzea. Oraindik beraz, lurrikaren aurreikuspenaren zientzia-arlo hau, haurtzaro hasi berrian dago. Bitartean, populazioaren hezkuntza lagungarri izan daiteke. Munduko populazio osoaren hezkuntza behar da, gainera. Toki batzuetan maizago eta indartsuago eta, bestetan, urriago eta ahulago gertatzen badira ere, mundu osoan eman daitezke lurrikarak. Baita itsaso guztietan tsunami-ak ere. Hala ere, Euskal Herrian, dakigunaren arabera, lurrikarak txikiak izan ohi dira, eta izutzeko beharrik ez dago. Dena den, guztiak izan gaitezke inoiz turista plaken ertzetako eskualdeetan. Ikas dezagun beraz, zer egin lurrikaren eragina gutxitzeko, babesa nola hartu, eta tsunami-etan itotzea nola saihestu, Lurra bizirik baitago! 

